
Həssas qrupların cəmiyyətə inteqrasiyasına 

sosial dəstək tədbirləri davam edir
Tikintisi PAŞA Holdinq tərəfindən 

maliyyələşdirilən, “Cobalt Architectu-
re and Design” şirkətinin arxitektura, 
layihələndirmə və təşkilati yönümlü 
dəstək verdiyi mərkəz bu baxımdan 
ölkəmizdə daha bir uğurlu sosial 
tərəfdaşlıq nümunəsidir. Əmək və 
Əhalinin Sosial Müdafiəsi Nazirliyinin 
(ƏƏSMN) ictimaiyyətlə əlaqələr və 
kommunikasiya şöbəsindən mərkəzə 
5 yaşdan yuxarı şəxslərin qəbul 
ediləcəyi, burada eyni vaxtda 100-dək 
şəxsə müxtəlif peşələrin öyrədiləcəyi, 
60 işçinin, 20 DOST könüllüsünün 
çalışacağı bildirilib. 

DOST İnklüziv İnkişaf və Yaradı-
cılıq Mərkəzində 121 nəfərlik audito-
rium, kitabxana, 9 müxtəlif studiya, 
həmçinin inzibati otaqlar, yeməkxana 
təşkil edilib. Xalçaçılıq və toxuma 
studiyasında Azərbaycan xalçaçı-
lıq sənəti, onun məlum 7 xalçaçılıq 
məktəbinin əsasları tədris ediləcək. 
Taxta-metal üzərində oyma emalat-
xanasında ağac, metal, daş üzərində 
bədii oyma sənəti, keramika studiya-
sında dulusçuluq (gil, keramik əşya 
və dekorativ məmulatların hazırlan-
ması və s.), təsviri sənət studiyasında 
kətan, kağız, şüşə, ipək və s. üzərində 
rəsmlər işlənməsi tədris olunacaq. 
Floristika və landşaft studiyasında 
floristika və landşaft dizaynının təlimi, 
süni, qurudulmuş və canlı güllərdən 
natürmortların, kompozisiyaların 
hazırlanması, terrarium, bitki rezervu-
arlarının dizaynı və s. üzrə bacarıqlar 
inkişaf etdiriləcək. Burada səsyazma 
və media, rəqs otaqları, musiqi stu-
diyası da təşkil edilib. Mərkəzin 64 
nəfərlik yeməkxanasında isə əlilliyi 
olan şəxslərə milli və Avropa kulinari-
yası üzrə təlimlər, kulinariya yarmarka-
ları və s. təşkil ediləcək.

Gələn qonaqlar mərkəzdə teatr 
quruluşları, müxtəlif musiqili konsert 
proqramları və s. üçün nəzərdə tutulan 
121 yerlik, həmçinin ön hissədə əlil 
arabalarının yerləşdirilməsi üçün kiçik 
sahəsi olan auditorium, kitabxana 
ilə tanış ediləcəklər. Onlara inklü-
ziv teatrlar və nazirliyin “Bərabərik” 
layihəsinə dair videotəqdimat 
ediləcək. Kitabxanada Azərbaycan 
ədəbiyyatına, həmçinin müxtəlif peşə 
və sənət tədrisinə aid kitablar vardır. 
Burada görmə məhdudiyyətli şəxslər 
üçün brayl əlifbası ilə olan kitablardan 
ibarət güşələr də yaradılacaq. Eləcə 
də, əlilliyi olan şəxslərin kitablarının 
təqdimatı, məşhur yazıçıların iştirakı 
ilə qiraət, imza günləri keçiriləcək. 
Həmçinin nazirliyin nəşr etdirdiyi 
növbəti “Əlillik qüsur deyil” kitabı 
barədə də məlumat veriləcək.

Mərkəzin geniş həyətyanı 
sahəsində reabilitasiya məqsədli 
meditasiya, yoqa, digər fiziki təlimlər, 
müxtəlif sərgilər təşkil olunacaq. 
Göründüyü kimi həssas qruplara 
göstərilən diqqət və qayğının bir 
nümunəsi olaraq yaradılan DOST 
İnklüziv İnkişaf və Yaradıcılıq Mərkəzi 
onların cəmiyyətə inteqrasiyasına, 
sosial-mədəni mühitin inklüziv çalarlar-
la daha da zənginləşməsinə mühüm 
dəstəkdir. 

Həssas qruplara dəstək bununla 
bitmir. Ölkədə bu kateqoriyadan olan 
şəxslərə qayğı və diqqət davamlı-
dır. Onların bütün sosial məsələləri 
dövlət tərəfindən həll edilir. İstər 
mənzil şəraiti, istər reabilitasiya, 
müalicə problemləri, istərsə də, iş, 
təhsil məsələləri – hamısı Azərbaycan 
Prezidentinin tapşırıq və göstərişlərinə 
əsasən həllini tapır. Bu işdə Əmək və 
Əhalinin Sosial Müdafiəsi Nazirliyinin 
həyata keçirdiyi tədbirlər xüsusilə qeyd 
olunmalıdır. Nazirliyin tabeliyindəki 
Dövlət Məşğulluq Agentliyi tərəfindən 
icra olunan özünüməşğulluq proqramı-

nın icrasında həssas əhali qruplarına, 
o cümlədən əlilliyi olan şəxslərə xüsusi 
üstünlük verilir.

Ötən dövrdə proqrama 1300-ə 
yaxın əlilliyi olan şəxs cəlb edilib. Onlar 
üçün təlimlər təşkil olunub, təlimlərdə 
kiçik biznesin təşkili və idarəedilməsi 
üzrə bilik və bacarıqlara yiyələniblər. 
Həmin şəxslər proqram çərçivəsində 
seçdikləri sahələr üzrə mal və material-
larla təmin olunaraq öz təsərrüfatlarını 
qurublar. Hazırda da özünüməşğulluq 
proqramının icrası, xüsusilə həssas 
qruplardan olan işsiz şəxslərin proqra-
ma cəlb olunması, onlar üçün təlimlərin 
təşkili işləri davam edir. 

Nazirliyin e-sosial.az porta-
lında qeydiyyatdan keçən aktiv 
istifadəçilərin sayı 2021-ci ilin 9 ayında 
da artmaqda davam edərək oktyabrın 
1-nə 984 minə çatıb. 2018-ci ilin son 
aylarında istifadəyə verilən e-sosial.
az portalı vətəndaşlara onlar barədə 
toplanmış sosial məlumatlara çıxış və 
hüquqların yarandığı təqdirdə 100-
dən çox sosial xidmət növündən çevik 
rejimdə yararlanmaq imkanı verir. 
Portalın daha əlçatan olmasına şərait 
yaradılması üçün portalın “Android” 
və “İOS” əməliyyat sistemlərindəki 
versiyaları da fəaliyyət göstərir. Qeyd 
edək ki, ölkənin sosial reyestri olan 
e-sosial.az portalından bu ilin yanvar 
– sentyabr aylarında 7,4 milyon dəfə 
istifadə edilib.

ƏƏSMN-də vətəndaşların 
müraciətlərinə də diqqətlə yanaşılır və 
bu müraciətlərdə əks olunan məsələlər 
ciddi araşdırılır. Nazirlik və qurumları 
tərəfindən bu ilin yanvar – sentyabr 
aylarında 343 min 469 vətəndaşın 
qəbulu həyata keçirilib. Onlardan 2 
min 366-sı nazirliyin və qurumlarının 
rəhbər vəzifəli şəxsləri tərəfindən vi-
deoformatda, 341 min 103-ü nazirliyin 
və qurumlarının qəbul mərkəzlərində 
və DOST mərkəzlərində qəbul edilib. 
Bu ilin 9 ayında nazirlik üzrə yazılı 
və e-qaydada edilmiş 960 min 223 

vətəndaş müraciətinin cavablandı-
rılması təmin edilib. Müraciətlərin 
313 min 215-i nazirlik və qurumları 
tərəfindən, 594 min 762-si 142-Çağrı 
Mərkəzi vasitəsilə, 52 min 246-sı isə 
sosial şəbəkələr üzərindən cavablan-
dırılıb. Hər bir müraciətin qanunverici-
liyin tələblərinə uyğun şəkildə araşdırı-
laraq cavablandırılması, müraciətlərdə 
əksini tapan məsələlərlə əlaqədar 
aidiyyəti tədbirlərin görülməsi təmin 
olunub.

Ölkəmizdə dövlət sosial xidmətləri 
sahəsində innovativ nailiyyət olan 
DOST konsepsiyası Azərbaycanın 
yeni brendi kimi beynəlxalq are-
nada da böyük maraqla qarşılanır. 
Bugünlərdə DOST Agentliyi Avropa 
Sosial Şəbəkəsinin (ASŞ) “Avropa 
Sosial Xidmətlər Mükafatı – 2021” 
müsabiqəsinin finalçıları siyahısın-
da “Texnoloji alətlər” və “Möhtəşəm 
heyət” nominasiyaları üzrə iki yer 
qazanıb.

Müsabiqə sosial xidmətlər 
sahəsində təşəbbüsləri, pandemiya 
dövründə yeni innovativ təcrübələrin 
tətbiqi əsasında insanların qay-
ğı ilə əhatə olunması üçün kreativ 
həllərin tətbiqi, yeni texnologiya 
alətlərinin işə salınması və s. üzrə 
əldə olunan nəticələri dəyərləndirmək 
məqsədi daşıyır. Müsabiqənin 
qalibləri münsiflər heyətinin səsləri 
ilə ictimai səsvermənin nəticəsinin 
cəmi əsasında müəyyən olunacaq. 
DOST Agentliyinin müsabiqənin final 
mərhələsində iki yer qazanması DOST 
konsepsiyasının Avropa məkanında 
sosial sahə üzrə ən mütərəqqi 
təcrübələrdən biri kimi tanınaraq 
seçildiyin bir daha göstərir. Bundan 
əvvəl isə DOST Agentliyi Avropa 
Sosial Şəbəkəsinin Şurasının üzvü 
seçilib və şəbəkənin müxtəlif tədbir və 
müzakirələrində fəal iştirak edib. 

“Avropa Sosial Xidmətlər Mükafatı 
– 2021” müsabiqəsinin final tədbirinin 
dekabrın 3-də keçirilməsi nəzərdə 

tutulur. Tədbirdə DOST Agentliyi-
nin nümayəndə heyəti də finalçı və 
Avropa Sosial Şəbəkəsi Şurasının 
üzvü qismində DOST fəaliyyətinə dair 
təqdimatla çıxış edəcək.

Əmək və əhalinin sosial müdafiəsi 
naziri Sahil Babayev bugünlərdə 
4 saylı Bakı DOST Mərkəzində 
fəaliyyət göstərən vahid əlaqələndirmə 
mərkəzində şəhid ailələri və qazilərə 
göstərilən xidmətlərlə tanış olub. 
Xidmət pəncərələri qarşısında aidiyyəti 
qurum nümayəndələri və xidmətlərdən 
yararlanan şəxslərlə söhbət edib, 
onların göstərilən xidmətlər barədə 
fikirlərini öyrənib.

Sonra mərkəzə müraciət edən bir 
qrup şəhid ailəsi üzvü və qazi ilə də 
görüşüb. Bildirib ki, Prezident İlham 
Əliyevin rəhbərliyi ilə Azərbaycan 
Ordusunun möhtəşəm Zəfərlə başa 
çatdırdığı Vətən müharibəsindən 
ötən bir ildə şəhidlərimizin ailə 
üzvləri və qazilərə göstərilən sosi-
al dəstək tədbirləri artıq 31 mindən 
çox şəxsi əhatə edib. Onlara sosial 
ödənişlərin proaktiv təyinatı, sosi-
al – psixoloji dəstək, reabilitasiya 
xidmətləri və vasitələri ilə təminat, 
məşğulluq məsələlərinin operativ 
həlli, özünüməşğulluq çərçivəsində 
kiçik bizneslərin qurulması və s. 
istiqamətlərdə 39 mindən çox xidmət 
göstərilib. Nazir dövlət başçısının 
fərmanı ilə vahid əlaqələndirmə 
mərkəzlərinin yaradılmasının da 
şəhid ailələri üzvlərinə, müharibə ilə 
əlaqədar xəsarət almış hərbi qul-
luqçulara və əlilliyi müəyyən edilmiş 
şəxslərə növbəti mühüm dəstək 
olduğunu vurğulayıb. Qeyd edib ki, 
bu mərkəzlərdə həmin kateqoriya-
lardan olan insanlara 6-sı mərkəzi, 
13-ü yerli icra hakimiyyəti orqanları 
olan 19 qurum tərəfindən 26 xidmət 
“bir pəncərə”dən, operativ, şəffaf, 
vətəndaş rahatlığı və məmnunluğu 
prinsipi əsasında təqdim edilir. Şəhid 
ailələri və qazilər bu xidmətləri almaq 
üçün ayrı-ayrılıqda həmin qurumla-
ra deyil, yalnız bir məkana – vahid 
əlaqələndirmə mərkəzinə müraciət 
edirlər. Qeyd edək ki, ötən dövrdə 
bu mərkəzlərə şəhid ailəsi üzvləri və 
qazilərdən ibarət 2200-dən çox şəxs 
müraciət edib.

ƏƏSMN tərəfindən şəhid ailələri, 
müharibə əlilləri, gözdən əlilliyi olan 
şəxslər və dövlət uşaq müəssisələrinin 
məzunlarının mənzillə təminatı işləri 
də davam edir. Zəfərimizlə başa çatan 
44 günlük Vətən müharibəsindən 
sonra şəhid ailələri və qazilərlə bağlı 
geniş miqyaslı dəstək tədbirlər həyata 
keçirilir. Artıq 31 min şəxs bu dəstək 
tədbirləri ilə əhatə olunub. İndiyədək 
11 min şəhid ailəsi və müharibə əlilinə 
mənzil və fərdi ev verilib. Dövlət 
başçısının sərəncamı 2021 – 2025-ci 
illərdə daha 11 min mənzil və fərdi 
evin bu kateqoriyalardan olan şəxslərə 
verilməsini nəzərdə tutur. 2021-ci 
il üzrə 3 min mənzil və fərdi evin 
verilməsi işləri davam etdirilir və artıq 
1850 mənzil öz sahiblərinə verilib.

Qeyd edək ki, Vətən müharibəsi 
qəhrəmanlarının, onlardan şəhid 
olanların ailələrinin, həmçinin 
gözdən əlilliyi olan şəxslərin, dövlət 
uşaq müəssisələri məzunlarının 
da mənzillə təminatı işləri davam 
etdirilir. Prezident İlham Əliyevin 
rəhbərliyi ilə Azərbaycan Ordusunun 
möhtəşəm Zəfərlə başa çatdırdığı 
Vətən müharibəsindən ötən bir ildə 
şəhidlərimizin ailə üzvləri və qazilərin 
hərtərəfli sosial dəstəklə təminatı 
sahəsində çoxistiqamətli tədbirlər 
davamlı olaraq həyata keçirilir.

Zərifə BƏŞİRQIZI,  
“Xalq qəzeti”

Birinci vitse-prezident Mehriban Əliyevanın təşəbbüsü ilə Bakıda 
yaradılan, geniş, çoxşaxəli istiqamətləri əhatə edən DOST İnklüziv 
İnkişaf və Yaradıcılıq Mərkəzi fəaliyyətə başlayıb. Prezident İlham 
Əliyev, birinci xanım Mehriban Əliyeva və qızları Leyla Əliyevanın 
iştirakı ilə oktyabrın 22-də açılışı olan mərkəz əlilliyi olan şəxslərin, 
şəhid ailəsi üzvlərinin, digər sosial cəhətdən həssas qrupların 
yaradıcı potensialının inkişaf etdirilməsi və cəmiyyətə təqdim 
edilməsində geniş inklüziv imkanlar açır. Mərkəz həssas qrupların 
cəmiyyətə inteqrasiyasına, sosial-mədəni mühitin inklüziv çalarlarla 
daha da zənginləşməsinə mühüm dəstəkdir. 

31 oktyabr 2020-ci il
Həmin gün:
– Prezident İlham Əliyev Almaniyanın 

ARD televiziya kanalına müsahibə verib. 
Dövlətimizin başçısı müsahibədə bildirib: “Biz 
münaqişə haqqında danışırıq. Bizim hansısa 
konvensiyanı imzalamağımız və ya imzala-
mamağımız faktı bizim o silahdan istifadə 
etməyimiz və ya etməməyimiz anlamına 
gəlmir. Bizim kifayət qədər silah-sursatımız 
var. Bizim müasir silahlarımız var və biz onla-
rı döyüş meydanında nümayiş etdiririk. Bizim 
etdiklərimiz budur, biz əraziləri bombalarla 
azad etmirik, biz əraziləri, kəndləri, şəhərləri 
bir-birinin ardınca Azərbaycan bayrağını ucal-
dan döyüşçülərimizlə azad edirik...”.;

– Prezident İlham Əliyev özünün “Twitter” 
hesabında yazıb:  “Müharibəni dayandırma-
ğın yeganə yolu Ermənistanın dayanması, 
öz məğlubiyyətini, bizim isə qələbəmizi qəbul 
etməsi, əraziləri boşaltmasıdır”.

Dövlətimizin başçısı digər paylaşımında 
isə qeyd edib: “Biz hər hansı üçüncü ölkənin 
cəlb olunmasını istəmirik və bunu görmü-
rük. Çünki bizi əhatə edən ölkələr bizim 
tərəfdaşlarımız və dostlarımızdır. Bu, bizimlə 
Ermənistan arasında olan döyüşdür və hər 
kəs ondan uzaqda durmalıdır”.;

– Prezident İlham Əliyev özünün “Twitter” 
hesabında yazıb: “Minsk qrupunun həmsədr 
ölkələri BMT Təhlükəsizlik Şurasının daimi 
üzvləridir. Bu ölkələr Ermənistan qoşunları-
nın çıxarılmasını tələb edən 4 qətnamənin 
icrası üçün heç nə etməyiblər. Biz BMT 
Təhlükəsizlik Şurasının 27 il ərzində kağız 
üzərində qalan qətnamələrini icra edirik”.;

– Prezident İlham Əliyev özünün “Twitter” 
hesabında bildirib: “Biz reallıqları dəyişdik. 
İndi ermənilər bunları nəzərə almalıdır. 
Bu, bizim torpaqdır, bu, ədalət, milli qürur, 
beynəlxalq hüquq məsələsidir”.;

– Prezidentin köməkçisi - Prezident 

Administrasiyasının Xarici siyasət məsələləri 
şöbəsinin müdiri Hikmət Hacıyev KİV-ə açıq-
lamasında deyib: “Təəssüflə qeyd etməliyik 
ki, Tərtər şəhəri II Dünya müharibəsindən 
sonra Avropanın ən çox bombalar və 
raketlərin atıldığı şəhərlərindən biridir. Sent-
yabrın 27-dən bu günə qədər Tərtər rayonu-
na 15 mindən artıq mərmi və raket atılıb.

Muzdlular barədə propaqandası uğursuz-
luqla üzləşən Ermənistan ağ fosfor mövzu-
sunda yeni dezinformasiyalar uydurmaqdadır. 
Ermənistan ağ fosforlu mərmilərdən istifadə 
edərək onun məsuliyyətini Azərbaycanın 
üzərinə atmağa çalışır.

Oktyabrın 8-də Ermənistan silah-
lı qüvvələri tərəfindən Füzuli rayonunun 
Arayatlı kəndinə atılmış mərminin fosfor 
olduğu müəyyən edilib və ANAMA tərəfindən 
zərərsizləşdirilib. ANAMA tərəfindən bu fakt 
sənədləşdirilib”.;

–Birinci vitse-prezidentin köməkçisi Elçin 
Əmirbəyov Hindistanın məşhur “TV9” kanalı 
və “Navbharat Times” informasiya agentliyinə 
iki müsahibəsində Hindistan ictimaiyyətini 
Ermənistan-Azərbaycan, Dağlıq Qara-
bağ münaqişəsi zonasında baş verən son 
hadisələr barədə məlumatlandırıb.

Cəbhədə son vəziyyət
Oktyabrın 30-u gün ərzində və 31-nə 

keçən gecə Ermənistan silahlı qüvvələrinin 
bölmələri cəbhənin müxtəlif istiqamətlərində 
Azərbaycan Ordusu bölmələrinin yerləşdiyi 
mövqeləri və yaşayış məntəqələrimizi 
müxtəlif silahlardan, o cümlədən artilleriya və 
raketlərdən atəşə tutub.

Döyüş əməliyyatları əsasən 
cəbhənin Ağdərə, Xocavənd və Qubadlı 
istiqamətlərində davam edib.

Cəbhənin müxtəlif istiqamətlərində 
Ermənistan silahlı qüvvələrinə qarşı görülən 
cavab tədbirləri nəticəsində düşmənin şəxsi 
heyəti arasında ölən və yaralananlar var.

Dünən gün ərzində və gecə saatlarında 
cəbhənin müxtəlif istiqamətlərində düşmənin 
xeyli sayda canlı qüvvəsi, 2 ədəd T-72 tankı, 

3 ədəd PDM, 2 ədəd “Smerç” və 2 ədəd BM-
21 “Qrad” yaylım atəşli reaktiv sistemləri, 12 
ədəd müxtəlif tipli topu, 1 ədəd “Osa” ZRK, 
1 ədəd radioelektron mübarizə stansiyası, 2 
ədəd avtomobil texnikası sıradan çıxarılıb.

*** 
İşğal altında olan Xocavənd istiqamətində 

yerləşən Ermənistan silahlı qüvvələrinin 1-ci 
ümumqoşun ordusunun 37-ci atıcı divizi-
yasının 3-cü motoatıcı alayının müdafiə 
sahəsindəki bölmələrinə xeyli sayda fosfor 
tərkibli yükün gətirildiyi barədə kəşfiyyat 
məlumatı daxil olub.

Ehtimal olunur ki, fosfor tərkibli döyüş sur-
satının qeyd olunan ərazilərə gətirilməsində 
düşmənin məqsədi ilk növbədə onun 
Azərbaycan Ordusunun bölmələrinə qarşı 
tətbiq edilməsi, digər tərəfdən isə həmin 
sursatın guya bölmələrimiz tərəfindən əraziyə 
səpələndiyi barədə dezinformasiya yaymaq-
dır.

Müdafiə Nazirliyi bir daha bildirir ki, 
Azərbaycan Ordusunun silahlanmasında qa-
dağan olunmuş heç bir döyüş sursatı yoxdur.

  Ermənistanın dinc əhalimizə qarşı 
cinayətlərinin son statistikası

Azərbaycan Respublikasının Baş Proku-
rorluğu Ermənistanın təxribatları nəticəsində 
sentyabrın 27-dən oktyabrın 31-i saat 13:00-
dək dinc əhaliyə qarşı törədilmiş cinayətlərin 
statistikasını təqdim edib.

Baş Prokurorluğun mətbuat xidmətindən 
bildirilib ki, Ermənistan silahlı qüvvələrinin ya-
şayış məntəqələrimizi ağır artilleriya qurğula-
rından və raket sistemlərindən atəşə tutması 
nəticəsində indiyədək mülki şəxslərdən 
91 nəfər həlak olub, 404 nəfər isə xəsarət 
alıb. Bundan başqa, Ermənistanın ordusu-
nun intensiv ağır artilleriya və raket atəşi 

nəticəsində 2465 ev, 97 çoxmənzilli yaşayış 
binası və 455 mülki obyekt yararsız vəziyyətə 
düşüb.

***
Fövqəladə Hallar Nazirliyindən bildirilib 

ki, 30-a yaxın ölkənin fövqəladə hallarla 
mübarizə üzrə məsul dövlət qurumlarına və 
20-yə yaxın nüfuzlu beynəlxalq təşkilata, o 
cümlədən BMT-nin müvafiq qurumları (UN 
OCHA, UN DRR), Beynəlxalq Mülki Müdafiə 
Təşkilatı, Avro Atlantik Fəlakətə Cavabın 
Əlaqələndirilməsi Mərkəzi (NATO EADRCC), 
Avropa İttifaqının Avropa Mülki Müdafiəsi 
və Humanitar Yardım Əməliyyatları Baş 
İdarəsi, Avropa Şurasının Avropa və Ara-
lıq Dənizi üzrə Böyük Risklər Sazişi, Atom 
Enerjisi üzrə Beynəlxalq Agentlik, GUAM, 
Qara Dəniz İqtisadi Əməkdaşlıq Təşkilatı, 
İqtisadi Əməkdaşlıq Təşkilatı və digər 
aidiyyəti beynəlxalq strukturlara ünvanlanmış 
məktublarda Ermənistan-Azərbaycan, Dağlıq 
Qarabağ münaqişəsi barədə həqiqətlər 
çatdırılıb.

***
Azərbaycan Respublikasının İnsan Hü-

quqları üzrə Müvəkkili (Ombudsman) Səbinə 
Əliyeva Ermənistan silahlı qüvvələrinin 
Azərbaycanın Gəncə şəhərini atəşə tut-
ması nəticəsində qədim tarixə malik dini-
mədəniyyət abidələrinin dağıntılara məruz 
qalması ilə əlaqədar dünya ictimaiyyətinə, 
beynəlxalq təşkilatlara, milli insan hüquqları 
təsisatlarına, həmçinin müxtəlif dini icma və 
konfessiyalara videomüraciət ünvanlayıb.

Ombudsman aparatının mətbuat 
xidmətindən bildirilib ki, videomüraciətdə 
təcavüzkar Ermənistanın Azərbaycanın 
tarixi-mədəni irs mərkəzi olan qədim Gəncə 
şəhərinə ballistik raket zərbələri endirməklə 
təkcə Azərbaycanın deyil, eyni zaman-
da, dünya mədəni irsinə aid dini-mədəni 
abidələri, ziyarətgahları və ümumbəşəri 
dəyərləri hədəf aldığı, beynəlxalq humanitar 
hüquq normalarını kobud şəkildə pozduğu 
qeyd olunub.

“Xalq qəzeti”

Vətəndaş rifahının yüksək dərəcədə təminatı 
dövlət siyasətində başlıca istiqamətdir

Bu məqsədlə 2019-cu ildə iki 
sosial islahat zərfi qəbul olunaraq 
icra edilmiş, müavinət və təqaüdlərin 
məbləğinin orta hesabla 92 faiz, əmək 
pensiyasının minimum məbləğinin 72 
faiz, minimum əməkhaqqının 92 faiz, 
dövlət büdcəsindən maliyyələşdirilən 
qurumlarda işləyənlərin 
əməkhaqlarının orta hesabla 50 faiz 
artırılması təmin edilmişdir. Görülmüş 
tədbirlər nəticəsində 2018-ci ilin əvvəli 
ilə müqayisədə orta aylıq nominal 
əməkhaqqının məbləğində 39 faiz, 
əmək pensiyalarının orta məbləğində 
60 faiz, sosial müavinətlərin orta 
məbləğində 2 dəfə, Azərbaycan Res-
publikası Prezidentinin təqaüdlərinin 
orta məbləğində isə 2,2 dəfə artım 

əldə olunmuşdur.
2021-ci ildə ölkəmiz COVID-19 

pandemiyasının yaratdığı sarsıntı-
ları geridə qoyaraq, inamlı şəkildə 
iqtisadi bərpa yoluna qayıtmışdır. 
Bu, dünya miqyasında pandemiyaya 
qarşı peyvəndlərin ərsəyə gətirilməsi, 
ölkəmizdə isə insanlarımızın bu 
xəstəlikdən qorunması istiqamətində 
dövlət tərəfindən əhatəli və effektiv 
sosial-iqtisadi tədbirlərin, xüsusilə 
genişmiqyaslı peyvəndləmə kam-
paniyasının keçirilməsi, həmçinin, 
2020-ci ildə əhalinin sosial baxım-
dan həssas qruplarına maliyyə və 
sosial dəstək göstərilməsi, eləcə də, 
pandemiyadan zərər çəkmiş iqtisadi 
sahələrdə fəaliyyət göstərən sahibkar-
lara, qurumlara vergi və bank-kredit 

güzəştlərinin verilməsi sayəsində 
mümkün olmuşdur. 

Prezidentin yeni sərəncamında da 
beynəlxalq bazarlardakı proseslərin 
ölkədaxili qiymətlərə sirayət etməsinin 
ölkə əhalisinə, xüsusilə həssas 
əhali qruplarına mənfi təsirlərini 
yumşaltmaq və əhalinin sosial 
müdafiəsini gücləndirmək məqsədilə 
Nazirlər Kabinetinə tapşırılır ki, 
əməkhaqlarının, əmək pensiyalarının 
və sosial müavinətlərin, təqaüdlərin və 
digər sosial ödənişlərin məbləğlərinin 
artırılmasının təmin edilməsi ilə bağlı 
Azərbaycan Respublikasının 2022-ci 
il dövlət büdcəsi layihəsində müva-
fiq tədbirlərin əks etdirilməsi üçün 
təkliflərini hazırlayıb Azərbaycan Res-
publikasının Prezidentinə təqdim etsin.

Gözlənilir ki, Prezidentin yeni 
sərəncamı ilə sosial ödənişlərdə ciddi 
artımlar təmin ediləcək. Sərəncam 
1 milyon 800 min nəfərədək 
vətəndaşımızın rifahının daha da 
yaxşılaşmasını, həssas qruplardan 
olan vətəndaşların sosial rifahı-
nın qorunmasını təmin edir. Sosial 
ödənişlərdə növbəti artımları nəzərdə 
tutan bu sərəncam vətəndaş rifahının 
təminatı və həssas qrupların sosial 
müdafiəsinin Prezident İlham Əliyevin 
siyasətində başlıca istiqamət olduğunu 
bir daha təzahür etdirir. Bu sahədə 
islahatlar xüsusilə son illərdə inqilabi 
xarakter alıb. 

Ümumilikdə, son üç ildə ölkəmizdə 
fərman, sərəncam, qanun və sairdən 
ibarət olmaqla qəbul edilən 900-dən 
çox normativ-hüquqi akt əhalinin sosi-
al rifahının yaxşılaşdırılmasına xidmət 
edib və sosial təminat növləri üzrə 
ödəniş alanların sayı 160 min nəfər 
artaraq 2,4 milyonu ötüb.

Beləliklə, bir daha qeyd etməliyik 
ki, vətəndaş rifahının təminatı və 
həssas qrupların sosial müdafiəsi 
Prezident İlham Əliyevin siyasətində 
başlıca istiqamətdir. Cənab Prezident 
bu və ya digər rayonda ictimaiyyətin 
nümayəndələri ilə görüşlərində 
də daim bildirib ki, Azərbaycan 
vətəndaşının rifahının yüksək 
dərəcədə təmin olunması dövlətin 
başlıca vəzifəsidir.

Teymur ZEYNALOV,  
iqtisad elmləri üzrə fəlsəfə 

doktoru, dosent

Azərbaycanda vətəndaşların sosial müdafiəsi ilə bağlı məsələlər 
daim dövlətin diqqət mərkəzindədir. Prezident İlham Əliyev oktyab-
rın 16-da imzaladığı “Əhalinin sosial rifahının qorunması sahəsində 
əlavə tədbirlər haqqında” Sərəncam da elə bu məqsədə, insanlarımı-
zın sosial rifahının yaxşılaşmasına xidmət edir. Sərəncamda bildirilir 
ki, ölkə əhalisinin rifahının yaxşılaşdırılması aparılan sosial-iqtisadi 
siyasətin mühüm prioritetlərindən biridir. Son illərdə bu istiqamətdə 
ciddi irəliləyişlərə nail olunmuş, əhalinin sosial müdafiəsinin 
gücləndirilməsi, sosial ödənişlərin, əməkhaqlarının artırılması 
istiqamətində ardıcıl addımlar atılmışdır. 

